
 
PAPUR SEFYLLFA POLISI – CYNHWYSIANT DIGIDOL - COPA (Cynghrair Pobl 

Hŷn Cymru) 

Cyflwyniad 

Cynhwysiant neu Allgáu Digidol? 

1. Mae cyfraniad technoleg gwybodaeth at allu pobl i gyfathrebu yn ystod y 

pandemig wedi denu llawer o sylw. Faint o bobl oedd wedi clywed am Zoom, neu 

Teams neu borthol – efallai dim ond y rheiny sy’n gweithio ym maes TG neu’n 

ymddiddori ym mhopeth digidol? 

2. Gallwn ni ddweud ei bod wedi gwneud gwahaniaeth sylweddol, ond i bwy? A oes 

unrhyw grŵp neu grwpiau wedi cael eu gadael ar ôl? Wedi cael eu hallgáu? Faint 

o bobl sydd wedi gwylio’r teledu ac wedi clywed yr ymadrodd ‘I gael gwybod 

mwy, ewch i www.something.’ Mae mwy a mwy o bobl yn mynd ‘ar-lein’ i siopa, 

bancio, trefnu eu hymweliad â meddyg teulu, trefnu gwyliau, trefnu siopa, ac ati.  

3. Amcangyfrifwyd bod 9 miliwn o bobl yn y DU ddim yn gallu mynd ar y rhyngrwyd, 

defnyddio bwrdd gwaith, gliniadur neu lechen. Mae allgáu digidol yn broblem fawr 

i bobl hŷn a phobl anabl, yn ogystal â’r rheiny ar incymau isel nad oes ganddynt y 

grym ariannol i fynd ‘ar-lein’. 

4. Gall hyrwyddo cynhwysiant digidol gynnig manteision niferus i bobl nad ydynt yn 

defnyddio’r rhyngrwyd, ond dylid cydnabod bod nifer sylweddol o bobl sydd ddim 

â diddordeb. 

Gellid dweud bod y canlynol yn rhesymau cadarnhaol dros ddefnyddio’r 

rhyngrwyd: 

a. Mae’r rhyngrwyd yn rhoi mynediad i ni at wybodaeth a chyfleoedd dysgu. 

b. Mae’n ein cysylltu ni â phobl eraill mewn ffyrdd nad oeddent yn bosibl yn y 

gorffennol. 

c. Mae cymunedau cefnogol yn datblygu ar-lein oherwydd y rhyngrwyd. 

ch. Gallwn reoli ein cyllid yn fwy effeithiol oherwydd y rhyngrwyd. 

d. Mae’r rhyngrwyd yn ein helpu i ddarganfod ble mae angen i ni fynd. 

dd. Mae’r rhyngrwyd yn ein galluogi i siopa am yr hyn sydd ei angen arnom ar-

lein. 

e. Gallwn greu cyfleoedd cyflogaeth oherwydd y rhyngrwyd, a gallwch gael 

swydd well os gallwch chi ddefnyddio’r rhyngrwyd. 

f. Mae cael cysylltiad â’r rhyngrwyd ar gael yn ei gwneud yn bosibl i bobl weithio 

o gartref neu weithredu swyddfa rithwir.  

ff. Mae’r rhyngrwyd yn rhoi digonedd o opsiynau adloniant i ni. 

 

g. Mae’r rhyngrwyd yn gwneud i lawer o’n dyfeisiau fod yn gysylltiedig ac yn fwy 

clyfar oherwydd eu dyluniad ar-lein. Gallwch gysylltu thermostat â rheoli 

gwresogi ac oeri eich cartref o bell neu’n awtomatig. Gellir uwchraddio’ch 

cloeon, eich goleuadau a’ch pwyntiau trydan yn yr un modd. 

Mae llawer o resymau hefyd dros sicrhau bod pobl yn cael eu haddysgu i ymdrwytho 

yn y byd digidol â gofal. Mae angen pwysleisio’r mater cyfan ynghylch diogelu er 

mwyn rhoi ystyriaeth ofalus i ddefnyddio’r rhyngrwyd yn ddiogel (Gweler 

https://www.caerphillyover50.co.uk/online-safety/ ). 

 

Cefndir  

5. Mae ystod o dystiolaeth wedi’i chyhoeddi (gweler troednodyn) sy’n adlewyrchu’r 

ffaith fod allgáu digidol yn broblem fawr i bobl hŷn, yn enwedig y rheiny dros 75 

oed a’r rheiny ar incymau isel. 

6. Mae’r bwlch rhwng cyfran defnyddwyr y rhyngrwyd dros 65 mlwydd oed a 

grwpiau oedran iau yn culhau ar gyfer dynion a menywod, fel ei gilydd. Fodd 

bynnag, mae ffigurau’r Swyddfa Ystadegau Gwladol yn dangos bod pobl dros 65 

oed yn cyfrif am gyfran gynyddol uchel o bobl nad ydynt yn defnyddio’r 

rhyngrwyd. Roedd 79% o bobl nad ydynt yn defnyddio’r rhyngrwyd yn 2018 yn 65 

oed neu’n hŷn, a 55% ohonynt dros 75 oed. Nid oes cysylltiad â’r rhyngrwyd 

mewn canran uwch o aelwydydd unigol ag oedolyn sy’n 65 oed ac yn hŷn. 

7. Adroddwyd hefyd am ddiffyg sgiliau gan lawer o bobl hŷn sy’n mynegi’r teimlad ei 

bod yn syml yn rhy hwyr mewn bywyd iddynt ddechrau dysgu sgiliau digidol. Yn 

2018, Cymru oedd â’r gyfran isaf o bobl yn meddu ar bob un o’r pum sgil digidol 

sylfaenol (66%), a’r gyfran uchaf o’r rheiny heb ddim sgiliau digidol sylfaenol 

(19%). 

8. Beth yw Sgiliau Digidol Hanfodol? 

• Defnyddio dyfeisiau a thrin gwybodaeth 

• Creu a golygu ysgrifennu a storio ffeiliau 

• Cyfathrebu gan ddefnyddio e-bost, Skype, Facebook, Zoom, ac ati 

• Siopa ar-lein 

• Bod yn ddiogel a chyfrifol ar-lein. 

9. Nid pobl hŷn yn unig sydd dan anfantais o integreiddio’n llawn yn y chwyldro 

digidol sy’n effeithio ar fywydau pob un ohonom, gyda chymaint o fanciau, 

swyddfeydd post, hefyd yn cau canghennau am nad oes digon o bobl yn mynd 

yno – mae cwsmeriaid sy’n eu defnyddio; siopa ar-lein; gwneud cais am fudd-

daliadau, ceisiadau swydd; cynigion rhatach ar gyfer trydan a nwy, ac ati, i gyd yn 

gynyddol yn dod yn hygyrch ar-lein yn unig. Yn sgil yr argyfwng ariannol ac 

effaith y pandemig, mae mwy a mwy o bobl dan anfantais oherwydd eu tlodi – 

chwyddiant, bwyd yn costio mwy, ynni yn yr un modd, ynghyd â chost 

gychwynnol tariffau band eang cyfrifiaduron ac argostau aelodaethau ar-lein. 

Mae’r “tlodi digidol” hwn yn cael effaith sylweddol ar fywydau pobl hŷn nad ydynt 

yn gallu manteisio ar wasanaethau ar-lein mewn llawer o agweddau ar fywyd. 

10. Mae diogelwch ar-lein ar gyfer pobl hŷn yn fater hanfodol i fynd i’r afael ag ef. 

Mae “sgamiau” cynyddol ar e-bost, gwefannau, ffonau clyfar, ac ati, yn gallu bod 

yn fygythiad gwirioneddol i ddiogelwch ariannol y defnyddwyr digidol mwyaf 

gwybodus, hyd yn oed. I’r rheiny nad ydynt mor gyfforddus â defnydd digidol, 

mae’r pryderon am ddiogelwch ar-lein yn fwy. Mae risgiau o gamwybodaeth, 

seiberdroseddau, diogelwch a materion preifatrwydd y mae’n rhaid mynd i’r afael 

â nhw hefyd os nad yw’r rhaniad digidol am barhau i achosi anfantais i bobl hŷn. 

(Gweler https://www.caerphillyover50.co.uk/online-safety/) 

11. Mae lefel yr allgáu digidol yng Nghymru yn uwch nag yng ngweddill y DU, gyda 

chynifer â 7% o’r boblogaeth, neu 180,000 o bobl, ddim yn defnyddio’r 

rhyngrwyd. Pobl wedi eu hallgáu yn ddigidol yw rhai o’r bobl sy’n gwneud y 

defnydd mwyaf o wasanaethau iechyd a gofal cymdeithasol, felly mae perygl y 

byddant yn cael eu gadael ar ôl yn y chwyldro iechyd digidol. Os ydym yn hŷn a 

mwy dan anfantais yn ariannol, y lleiaf tebygol ydym ni o gael mynediad cyflym a 

hawdd at y rhyngrwyd. 

 

12. Canfu adroddiad Mynegai Digidol Defnyddwyr y DU yn 2020 gan Lloyds Bank: 

• fod 25% o bobl nad oeddent ar-lein yn meddwl ei fod yn rhy ddrud 

• bod 38% yn gwario arian ar bethau eraill 

Cytunodd Lloyds fod pobl yn wynebu rhwystr o hyd rhag mynd ar-lein, gan 

ddweud efallai bod hyd at 53% o’r rheiny nad ydynt yn mynd ar-lein ar hyn o 

bryd yn cael trafferth fforddio band eang. 

O’r rheiny nad ydynt wedi cysylltu, canfu Lloyds: 

• fod 21% yn meddwl bod manteision bod ar-lein yn aneglur 

• dywedodd 36% nad oes ganddynt unrhyw ddiddordeb 

• nid oes gan 48% ohonynt unrhyw ddiddordeb o gwbl ac nid ydynt yn 

gweld pwrpas bod ar-lein. Canfu’r un astudiaeth fod dynion yn dangos 

llai o ddiddordeb na menywod. 

13. Am ba reswm bynnag, mae rhai grwpiau sydd fwy mewn perygl o allgáu nag am 

reswm ariannol neu ddiffyg cymhelliant. Yn ôl yr economegwyr Cebr:  

‘heb fwy o ymyrraeth mewn meithrin sgiliau digidol sylfaenol, amcangyfrifir y bydd 

5.8 miliwn o bobl yn parhau i fod wedi’u hallgáu yn ddigidol erbyn diwedd 2032, ac 

mae 3.7 miliwn o’r rhain yn 75 oed neu’n hŷn……. bydd peidio â buddsoddi mewn 

mynd i’r afael ag allgáu digidol yn tanseilio’n uniongyrchol bron popeth arall ar y 

rhestr blaenoriaethau: cyflogaeth, addysg, twf economaidd, cydlyniant cymdeithasol, 

cyfranogiad democrataidd, iechyd cyhoeddus, gofal cymdeithasol oedolion, 

cynaliadwyedd, diwydiannau creadigol a thechnolegol a mwy.’ 

14. Mae pobl wedi’u hallgáu yn ddigidol yn debygol o gynnwys y canlynol: 

Oedolion hŷn: Mae cyfran uwch o bobl wedi eu hallgáu’n ddigidol mewn grwpiau 

oedran hŷn. Mae 41% yn unig o bobl dros 75 oed yn meddu ar sgiliau digidol 

sylfaenol, o gymharu ag 87% o bobl 16–49 mlwydd oed.  

Pobl mewn ardaloedd gwledig: Mae pobl sy’n byw mewn ardaloedd gwledig nad 

ydynt ar-lein fel arfer yn cael eu hallgáu oherwydd problemau mewn darpariaeth 

band eang, ar gyfer gwasanaethau llinell sefydlog a band eang symudol, fel ei 

gilydd. Mae llawer o ardaloedd yng Nghymru o hyd sy’n cael eu heffeithio gan 

‘fannau gwan’, (lle mae derbyniad rhyngrwyd yn wael neu’n ysbeidiol neu ddim ar 

gael o gwbl, am ryw reswm) er yr adroddir bod mynychter y rhain yn lleihau. 

Pobl sy’n siarad Cymraeg a phobl eraill nad ydynt yn defnyddio Saesneg fel eu 

hiaith gyntaf: Mae angen dylunio systemau digidol a’u prosesau cymorth 

cysylltiedig i ddarparu ar gyfer anghenion siaradwyr Cymraeg a siaradwyr ieithoedd 

lleiafrifol cyffredin. Mae angen ystyried hyn o ran sut caiff gwasanaethau eu rhoi ar 

waith a’u cefnogi. 

Pobl sy’n ynysig yn gymdeithasol a phobl unig: Gall allgáu digidol fod yn agwedd 

o broblemau cymdeithasol eraill sy’n wynebu unigolion, er enghraifft gallai’r rheiny 

sy’n wynebu ynysigrwydd ac unigrwydd cymdeithasol gael eu hallgáu o ryngweithio 

digidol hefyd. 

15. Yr hyn sy’n glir yw y bydd angen cymorth cynaledig â dyfeisiau, data, a sgiliau 

digidol ar bobl sydd wedi’u hallgáu’n ddigidol. Yn y cyfamser, mae cost pwysau 

byw yn ei gwneud yn anos i’r rheiny sydd eisoes yn meddu ar y sgiliau gael 

mynediad at y rhyngrwyd. 

16. Efallai na fydd cynhwysiant digidol byth ar frig y rhestr, ond bydd methu 

buddsoddi mewn mynd i’r afael ag allgáu digidol yn tanseilio’n uniongyrchol 

bopeth arall ar y rhestr blaenoriaethau: cyflogaeth, addysg, twf economaidd, 

cydlyniant cymdeithasol, cyfranogiad democrataidd, iechyd cyhoeddus, gofal 

cymdeithasol oedolion, cynaliadwyedd, diwydiannau creadigol a thechnolegol a 

mwy. 

17. Mae allgáu cymaint o bobl hefyd yn gyfle i ddiwydiant technolegol ddylunio 

dyfeisiau sy’n haws eu defnyddio. Rydym yn dymuno gweld Cymru lle mae gan 



 
bawb y rhyddid i ennill y sgiliau, y mynediad a’r cymhelliant i ddefnyddio 

technoleg ddigidol yn hyderus. 

 

Beth sydd ei eisiau ar COPA?  

• Dylai canllawiau ar ‘Sicrhau mynediad at wybodaeth a gwasanaethau mewn 

oes ddigidol’ a gyflwynwyd i awdurdodau lleol a byrddau iechyd yng Nghymru 

o dan Adran 12 Deddf Comisiynydd Pobl Hŷn (Cymru) 2006 gael eu rhoi ar 

waith yn llawn, a monitro’u perfformiad yn erbyn y gofynion. 

• Dylai holl gyrff y sector cyhoeddus, y sector preifat a’r trydydd sector yng 

Nghymru ategu’r egwyddor fod gan bobl hŷn hawl i gael gwybodaeth, casglu 

gwybodaeth a chwilio am wybodaeth a chyngor gan ddefnyddio dulliau digidol 

a dulliau nad ydynt yn ddigidol fel ei gilydd. 

• Dylai cyrff cyhoeddus roi mesurau ar waith i sicrhau bod hawliau dynol pobl 

hŷn yn cael eu diogelu a’u bod yn cael eu galluogi i gael mynediad at 

wybodaeth a mynd at y gwasanaethau sydd eu hangen arnynt trwy sianelau 

all-lein, neu os byddant yn dewis gwasanaethau ar-lein, eu bod yn cael 

cymorth i ennill y sgiliau a’r hyder i allu cysylltu ar-lein.  

• Mae ymdrech ar y cyd i sicrhau bod amrywiaeth o hyfforddiant hyblyg ar gael 

yn lleol i bobl hŷn ddod yn ddefnyddwyr gwasanaethau digidol gwybodus a 

hyderus. 

• Dylai awdurdodau lleol a chyrff y trydydd sector ddarparu cymorth technegol 

ar gyfer pobl hŷn sy’n ddefnyddwyr ar-lein newydd neu’r rheiny sy’n dymuno 

dysgu am fynd ar-lein. Gallai hybiau lleol a chyfleusterau cymunedol fod yn 

ganolfannau galw i mewn, caffis rhyngrwyd a neuaddau pentref rhithwir. 

• Mae angen rhoi mwy o flaenoriaeth i sicrhau bod eu diogelwch digidol yn cael 

ei ddiogelu rhag sgamiau a gweithredoedd twyllodrus eraill, a bod 

ymwybyddiaeth o’r broblem hon yn cael ei chynnwys ym mhob cyngor ar gael 

mynediad at wasanaethau digidol. 

• Mae angen mwy o ymchwil i ddeall yn well pam mae allgáu digidol yn broblem 

fawr i bobl hŷn. 

• Dylai Awdurdodau Lleol gynorthwyo hybiau cymunedol a llyfrgelloedd 

cyhoeddus i’w galluogi i wasanaethu fel man gwybodaeth a darparu mwy o 

fanylion am fanteisio ar gymorth, naill ai dros y ffôn neu mewn cyfarfod wyneb 

yn wyneb wedi’i drefnu ymlaen llaw. Mewn ardaloedd gwledig sydd â 

llyfrgelloedd symudol, dylid neilltuo lle ar gyfer mannau gwybodaeth. 

• Dylai Awdurdodau Lleol weithio gyda chyrff y trydydd sector a rhoddwyr i 

weithredu cynlluniau benthyg neu gynlluniau ‘profi cyn prynu’ gyda llechi 

wedi’u llwytho ymlaen llaw â ‘donglau’ lle mae cysylltedd yn broblem.  

• Dylai Llywodraeth Cymru annog pob corff cyhoeddus, yn ogystal â banciau, 

cymdeithasau adeiladu a chwmnïau cyfathrebu i fuddsoddi mewn hyrwyddwyr 



 
digidol fel rhan o wasanaeth cwsmeriaid i helpu’r cyhoedd (ac yn enwedig 

pobl hŷn) i ddefnyddio cyfrifiaduron, llechi, a ffonau symudol. 

18. Mae Comisiynydd Pobl Hŷn Cymru ymhlith y rheiny sy’n hyrwyddo achos gwneud 

Cymru yn genedl sy’n cyfathrebu, ac yn pwysleisio bod pobl hŷn yn wynebu 

heriau sylweddol o hyd, gan gynnwys yr argyfwng costau byw, sy’n golygu ei bod 

yn hanfodol bwysig iddynt allu mynd at y wybodaeth a’r gwasanaethau sydd eu 

hangen arnynt – mae COPA eisiau i Gymru fod yn genedl sy’n cyfathrebu trwy 

ddulliau digidol a dulliau nad ydynt yn ddigidol, fel ei gilydd. 

